Muhtasari wa sera TZ.01/2011K

Nani amerudi?
Utendaji katika Bunge na uwezekano wa
Wabunge kuchaguliwa kwa mara nyingine

Utangulizi

Kipindi cha miaka mitano cha Bunge la 9 la Tanzania kilimalizika Julai 16, 2010. Katika
sherehe ya kuvunja Bunge Rais Jakaya Kikwete alitoa hotuba kwa muda wa masaa mawili
kwa Wabunge, hotuba aliyoiita “Tukiahidi, Tunatimiza”. Katika hotuba yake hiyo, Rais
alitaja mafanikio ya Serikali yake. Mnamo Oktoba 31, 2010, Watanzania walichagua
wawakilishi wao watakaowawakilisha katika Bunge la 10. Wakati walipopiga kura,
wananchi walitarajiwa kuzingatia mafanikio ya Serikali, pamoja na kiwango cha ushiriki
cha Wabunge hao waliowawakilisha katika kipindi kilichopita. Je, walifanya hivyo?

Kipimo kimojawapo ambacho wapiga kura wanaweza kutumia wanapomtathmini
Mbunge ni kwa kiasi gani Mbunge huyo alishiriki katika shughuli za Bunge. Je, wapiga
kura wanaweka mkazo wowote katika kiwango cha maswali ya msingi na ya nyongeza
aliyouliza Mbunge wao au katika kiwango ambacho Mbunge huyo amechangia hoja
akiwa Bungeni? Muhtasari huu unawasilisha mambo sita makuu kuhusu kiwango cha
ushiriki wa Wabunge katika Bunge la 9 na kufanikiwa kwao kurudi tena katika Bunge la
10. Taarifa zinazowasilishwa katika muhtasari huu zimepatikana kutoka tovuti ya Bunge
(www.bunge.go.tz) na pia zinaweza kupakuliwa kutoka www.uwazi.org.

Muhtasari huu unaonesha kwamba chini ya nusu ya Wabunge wa kuchaguliwa wamerudi
tena Bungeni katika mwaka 2010 na kwamba ni theluthi moja tu ya Wabunge wa
kuchaguliwa wa kawaida (yaani, Wabunge ambao si watumishi wenye nyadhifa za juu
katika serikali) ndiyo waliofanikiwa kubaki na viti vyao tena katika Bunge. Muhtasari huu
unaonesha kwamba Wabunge wa kuchaguliwa wa kawaida waliorudi Bungeni ni wale

waliokuwa na ushiriki mkubwa zaidi kuliko wale ambao hawakurudi. Vile vile, muhtasari
unaonesha kwamba vyama vya siasa vyenye Wabunge wenye ushiriki mkubwa katika
Bunge vilipata viti zaidi katika uchaguzi wa Oktoba 2010, wakati chama chenye Wabunge
ambao hawakuwa na ushiriki mkubwa Bungeni kilipoteza viti. Kwa pamoja, mambo haya
yanaashiria kuwa utendaji wa Wabunge ndani ya Bunge una umuhimu mkubwa kwa
wapiga kura.

Mambo sita makuu kuhusu Wabunge ambao hawakurudi Bungeni

Jambo la 1: Chini ya nusu ya Wabunge wa kuchaguliwa wamerudi Bungeni
baada ya uchaguzi wa 2010

Bunge la 9 lilikuwa na Wabunge wa kuchaguliwa 231. Kati yao, wabunge 100 wamerudi
Bungeni baada ya uchaguzi wa Oktoba 2010, ambapo 131 (asilimia 57) hawakurudi.
Wabunge 18 wanawake (asilimia 50) hawakurudi, wakati Wabunge wanaume 122 kati
ya 213 (asilimia 57) hawakurudi, idadi inayoashiria uwezekano zaidi kidogo wa Wabunge
wanaume kutorejea Bungeni ikilinganishwa na Wabunge wanawake.

Kielelezo 1: Idadi ya Wabunge wa kuchaguliwa waliorudi Bungeni baada ya uchaguzi
wa 2010

Chanzo cha data: Tovuti ya Bunge.

Jambo la 2: Wabunge mawaziri na watumishi wengine wenye nyadhifa za juu
serikalini walikuwa na nafasi nzuri zaidi kurudi Bungeni

Wabunge waliokuwa mawaziri au watumishi wengine wenye nyadhifa za juu serikalini
(kama vile, naibu spika, spika, mwanasheria mkuu wa serikali, na wakuu wa mikoa)
walikuwa na nafasi nzuri zaidi ya kurudi Bungeni kuliko Wabunge wa kawaida. Kama
Kielelezo 2 kinavyoonesha, asilimia 80 (35 kati ya 44) ya Wabunge wa kuchaguliwa
ambao walikuwa watumishi wenye nyahifa za juu serikalini walichaguliwa, ambapo
asilimia 35 tu (65 kati ya 187) ya Wabunge wa kawaida walirudi Bungeni baada ya
uchaguzi wa 2010.

Kielelezo 2: Asilimia ya Wabunge wa kuchaguliwa waliorudi Bungeni, kwa nyadhifa zao

Chanzo chadata: Tovuti ya bunge.

Jambo la 3: CUF na CCM vilikuwa na asilimia kubwa zaidi ya Wabunge ambao

hawakurudi

Kama inavyoonyeshwa katika Kielelezo 3, asilimia 66 ya Wabunge wa kuchaguliwa wa
kawaida wa CCM hawakurudi Bungeni baada uchaguzi, ambapo asillimia 67 ya Wabunge
wa kuchaguliwa wa kawaida wa CUF hawakurudi Bungeni. Chama cha UDP ambacho
Mbunge wake pekee alirudi Bungeni, na CHADEMA (asilimia 40) ndivyo vilivyokuwa

na asilimia za chini zaidi za Wabunge wa kuchaguliwa wa kawaida ambao hawakurudi
Bungeni baada ya uchaguzi 2010.

Kielelezo 3: Asilimia za Wabunge wa kuchaguliwa wa kawaida ambao hawakurudi, kwa

Chanzo cha data: Tovuti ya Bunge.



Jambo la 4: Wabunge wa kawaida ambao hawakurudi Bungeni walikuwa na
ushiriki mdogo

Kati ya Wabunge wa kuchaguliwa wa kawaida 187 katika Bunge la 9, 65 wamerudi wakati
122 hawakurudi. Wastani wa michango iliyotolewa na Wabunge waliorudi ilikuwa juu
kidogo kuliko ile iliyotolewa na Wabunge ambao hawakurudi. Kwa wastani, Wabunge
waliorudi walitoa michango 92 katika kipindi chao cha miaka mitano, ambapo wale
ambao hawakurudi kuwa na wastani wa michango 81.

Kielelezo 4: Wastani wa michango katika Bunge la 9 iliyofanywa na Wabunge wa
kawaida, kwa mujibu wa kurudi kwao Bungeni 2010

Chanzo cha data: Tovuti ya Bunge.

Jambo la 5: CUF ni chama pekee kilichorudisha Bungeni Wabunge wake wengi
wenye ushiriki mkubwa

Jambo kuu la 4 linaonesha kuwa Wabunge waliorudi Bungeni walikuwa na ushiriki
mkubwa. lwapo mtu atatathmini kiwango cha ushiriki cha Wabunge waliorudi na wale
ambao hawakurudi ki-chama, ataona kwamba ni CUF pekee ndiyo iliyorudisha Bungeni
Wabunge wake wengi waliokuwa na ushiriki mkubwa. Wabunge 6 wa CUF waliorudi
Bungeni walichangia hoja kwa wastani wa mara 116, ambapo wabunge 12 wa CUF
ambao hawakurudi Bungeni walichangia hoja kwa wastani wa mara 72. Kwa upande
mwingine, kwa CCM na CHADEMA hakuna tofauti kubwa katika idadi ya michango kati
ya Wabunge waliorudi na wale ambao hawakurudi. Wabunge 55 wa CCM waliorudi
walichangia hoja kwa wastani wa mara 83, ambapo Wabunge wa CCM 108 ambao
hawakurudi walichangia kwa wastani wa mara 80. Wabunge 3 wa CHADEMA waliorudi
walichangia hoja kwa wastani wa mara 174, ambapo wabunge 2 ambao hawakurudi
walichangia hoja mara 173.



Kielelezo 5: Michango katika Bunge la 9, kwa mujibu wa Wabunge waliorudi na wale
ambao hawakurudi, ki-chama

Chanzo cha data: Tovuti ya Bunge.

Jambo la 6: Chama kilichokuwa na wabunge wenye ushiriki mdogo bungeni
kilipoteza viti katika uchaguzi mkuu wa 2010

Chama kilichokuwa na Wabunge wenye ushiriki mkubwa katika Bunge la 9 kilifanikiwa
kupata viti zaidi baada ya uchaguzi wa 2010. Kwa upande mwingine, chama kilichokuwa
na wabunge wenye ushiriki mdogo kilipoteza viti. Jambo hili linaweza kuonekana

katika Jedwali 1. Jedwali linaonesha kuwa Wabunge wa kawaida wa CHADEMA ndiyo
waliokuwa na ushiriki mkubwa Bungeni (kwa wastani walichangia hoja mara 173).
Wabunge wa CUF na CCM kwa kiasi fulani walikuwa na ushiriki mdogo ikiwa wale wa
CUF walichangia mara 87 na Wabunge wa CCM walitoa michango 80.

Ili kutathmini iwapo idadi ya michango ilihusiana na matokeo ya uchaguzi, kolamu 3 na 4
katika Jedwali 1 zinaonesha asilimia ya Wabunge waliochaguliwa katika kila chama baada
ya uchaguzi. (Jedwali 1 linawasilisha asilimia, na si idadi ya Wabunge kwa sababu idadi
ya majimbo ya uchaguzi katika uchaguzi wa 2010 yaliongezeka kutoka 231 yaliyokuwepo
katika uchaguzi uliofanyika 2005 hadi kufikia 239 katika 2010). Ukiangalia jedwali utaona
kuwa chama kilichotoa michango mingi zaidi Bungeni (CHADEMA) kiliongeza asilimia
yake ya Wabunge kwa zaidi ya mara nne, kutoka asilimia 2 hadi 9. Kwa upande mwingine,
chama kilichokuwa na Wabunge wenye ushiriki mdogo zaidi (CCM), kilipunguza asilimia
yake ya Wabunge Bungeni kwa asilimia 11 (kutoka asilimia 89 hadi asilimia 78). CUF,
chama ambacho Wabunge wake walikuwa na ushiriki zaidi ya ule wa Wabunge wa CCM,
kiliongeza kidogo asilimia yake ya Wabunge (kutoka asilimia 8 hadi asilimia 10). Matokeo
haya yanaelekea kukubaliana na maoni kwamba wapiga kura wanazingatia kiwango cha
ushiriki wa Wabunge wakiwa Bungeni wakati wanapoamua ni chama kipi wakipigie kura.



Jedwali 1: Idadi ya michango kwa kila Mbunge na asilimia ya uwakilishi wa vyama
katika Bunge

Chanzo cha data: Tovuti ya Bunge

Hitimisho

Zaidi ya nusu ya Wabunge wa kuchaguliwa katika Bunge la 9 hawakurudi Bungeni baada
ya uchaguzi wa Oktoba 2010. Wabunge ambao hawakuwa mawaziri au watumishi wenye
nyadhifa za juu serikalini walikuwa na uwezekano mkubwa zaidi wa kutorudi Bungeni: ni
asilimia 35 tu ya Wabunge wa kawaida ndiyo waliorudi Bungeni baada ya uchaguzi.

Katika muhtasari huu, tunaonesha kwamba katika Uchaguzi Mkuu wa 2010, wapiga kura
walionekana kuzingatia kiwango cha ushiriki wa Wabunge katika Bunge la 9. Chama
kilichokuwa na Wabunge wenye ushiriki mdogo Bungeni (CCM) kimepoteza viti vingi,
ambapo chama kilichokuwa na Wabunge wenye ushiriki mkubwa Bungeni (CHADEMA)
kimefanikiwa kupata viti zaidi.

Kidokezo kinachojitokeza katika matokeo haya kwa Bunge la 10 ni kwamba vyama vya
siasa vyenye nia ya kukua katika siku zijazo vitahitaji kuwahimiza Wabunge wao kuwa
washiriki wazuri katika shughuli za Bunge.



Kiambatanisho 1: Idadi ya Michango iliyotolewa na Wabunge waliorudi na wale ambao
hawakurudi (2010) kutoka Bunge la 9

Chanzo cha data: Tovuti ya Bunge.

